
OLABERRIKO ARAU SUBSIDIARIOAK SANTA LUTZIAKO 42. SEKTOREAN ALDATZEAK IZAN DEZAKEEN INGURUMEN-INPAKTUAREN EBALUAZIO BATERATUA EGITEKO ERREFERENTZIAKO DOKUMENTUA
1.- AURREKARIAK
2011ko azaroaren 15ean, Olaberriko Udalak egindako idatzi bat jaso zen GFAko Garapen Iraunkorreko Departamentuan, eta bertan Udal Plangintzako Arau Subsidiarioen aldaketa puntual bat izapidetzen ari direla jakinarazten da, “Santa Lutzia” izeneko 42. sektoreari dagokiona hain zuzen ere, gaur egun lurzoru urbanizaezinaren barruan sartua dagoen partzela bat sektore horretara inkorporatuko baita.
Euskadiko Ingurumena Babesteko otsailaren 27ko 3/1998 Lege orokorraren 41. artikuluan aurreikusitakoarekin bat, eta ingurumen-inpaktuaren ebaluazio bateratua egiteko prozedura erregulatzen duen uztailaren 22ko 183/2003 Dekretuaren 3. artikuluan ezarritakoaren arabera, lurzoru urbanizaezina ukitzen duten Arau Subsidiarioen aldaketak dagokion ingurumen-inpaktuaren ebaluazio bateratuko prozeduraren pean egon beharko dute. Aipatu Dekretuaren 6. artikuluak xedatzen duen bezala, ingurumen-inpaktuaren ebaluazio bateratuko azterketa egin ahal izateko, prozedura honen barruan sartutako planetakoren bat formulatzea proposatzen dutenek aukera izango dute azterketa horretan agertu beharreko informazioaren hedadura eta zehaztasun-mailari buruzko argibideak dagokion ingurumeneko organo eskudunari eskatu eta kontsultatzeko.
Era berean, planteatutako aldaketak legez ingurumen-inpaktuko ebaluazio indibidualizatua izango duen proiektuaren baimen-eremua ezartzen duenez (tiro-eremua baita), zenbait plan eta programak ingurumenean dituzten eraginak ebaluatzeko legeriari buruzko apirilaren 28ko 9/2006 Legearen aplikazio-eremuaren barruan sartzen da, eta lege horren 9. artikuluak ezartzen du ingurumen-jasangarritasuneko txostenaren irispide edo esparrua, xehetasun-maila eta espezifikotasun-maila ingurumeneko organo eskudunak erabakiko dituela, erasandako administrazio publikoak eta herritar interesatuak identifikatu eta horiei kontsulta egin ondoren, erreferentziako dokumentu edo agiri baten bitartez. Dokumentu horretan, aurrekoez gain, ingurumeneko irizpide estrategikoak eta kasu bakoitzean aplikatzekoak diren ingurumeneko helburuen eta jasangarritasuneko printzipioen adierazleak ere sartuko dira.

Olaberriko Arau Subsidiarioak aldatzeko proposamen honen behin betiko onarpena emateko eskuduntza substantiboa Gipuzkoako Foru Aldundiari dagokio, eta beraz, otsailaren 27ko 3/1998 Legearen 44. artikulua aplikatuz, eta 2011ko ekainaren 30eko 4/2011 Foru Dekretuak ezarritakoarekin bat etorriz, Ingurumeneko eta Lurralde Antolaketa Departamentu honi dagokio planen eta programen ingurumeneko inpaktuaren ebaluazio bateratuan kontuan hartu beharreko alderdiei buruzko ebazpenak ematea.
Behin Udalaren jakinarazpena jaso ondoren, Ingurumeneko Zuzendaritza Nagusiak erasandako administrazio publikoak eta herritar interesatuak identifikatu eta horiei kontsulta egiteko izapidea jarri zuen martxan, zenbait plan eta programak ingurumenean dituzten eraginak ebaluatzeko legeriari buruzko apirilaren 28ko 9/2006 Legearen 9. artikuluan aurreikusi bezala.
Ebazpen horrek osatzen du zenbait plan eta programak ingurumenean dituzten eraginak ebaluatzeari buruzko apirilaren 28ko 9/2006 Legearen 9. artikuluan aurreikusten den erreferentziako dokumentua eta ingurumen-inpaktuaren ebaluazio bateratua egiteko prozedura erregulatzen duen uztailaren 22ko 183/2003 Dekretuaren 6. artikuluan aurreikusitako kontsultako izapideari ematen dio erantzuna. Autonomia-erkidegoetako araudian ingurumen-inpaktuaren ebaluazio bateratuko azterketaren baliokidea den ingurumen-jasangarritasuneko txostenaren hedadura eta xehetasun-maila erabaki eta finkatzea da erreferentzia-dokumentu horren helburua, eta baita ingurumeneko irizpide estrategikoak eta kasu bakoitzean aplikatzekoak diren ingurumeneko helburuen eta jasangarritasuneko printzipioen adierazleak aipatzea ere.

2.- ALDAKETAREN DESKRIPZIOA
Olaberriko plangintzako Arau Subsidiarioek komunitate-ekipamendukotzat jotzen dute Santa Lutziako 42. Sektorea, izan ere bertan kirol-erabilerako bi ekipamendu (tiro-eremua eta futbol-zelaia) eta hilerria kokatzea baitago aurreikusia.
Bai tiro-eremua, eta baita hilerria ere hor zeuden lehendik ere, baina futbol-zelaia, aldiz, oraindik ere eraikitzeko dago.

Tiro-eremuak hartuko duen okupazio-eremuak 42. sektorearen barruko espazioa gainditzeak ekarri du Arau Subsidiarioetan Aldaketa bat sartzeko premia, lurzoru urbanizaezinaren barruan sailkatutako lursailak hartu beharko baitira. Beraz, aldaketa honen bitartez, lurzoru urbanizaezineko 3.203 m2 inkorporatu eta erantsi nahi dira Santa Lutziako 42. Sektorera. 

3.- EGINDAKO KONTSULTAK
Behin eskaera jaso ondoren, eta zenbait plan eta programak ingurumenean dituzten eraginak ebaluatzeko apirilaren 28ko 9/2006 Legearen 9. artikuluan aurreikusitakoaren arabera, hurrengo administrazio eta erakundeak identifikatu dira, eta horiei guztiei kontsulta egin zaie:

· GFAko Mendietako eta Natura Inguruneko Zuzendaritza
· GFAko Kultura Ondareko Zuzendaritza
· GFAko Nekazaritzako eta Landa Garapeneko Zuzendaritza
· GFAko Mugikortasuneko eta Garraio Publikoko Zuzendaritza
· IHOBE

· Eusko Jaurlaritzako Kultura Ondareko Zuzendaritza
· Eusko Jaurlaritzako Ingurumenaren Kalitatearen Zuzendaritza
· Uraren Euskal Agentzia

· Eusko Jaurlaritzako Biodibertsitaterako eta Ingurumen Partaidetzarako Zuzendaritza
· Eusko Jaurlaritzako Ingurumenaren Plangintza, Ebaluazio eta Kontrolerako Zuzendaritza
· Eusko Jaurlaritzako Larrialdiei Aurregiteko Zuzendaritza
· Kantauriko Konfederazio Hidrografikoa
· Gipuzkoako Ur Partzuergoa
· Eguzki talde ekologista
· Ekologistak Martxan talde ekologista
· Arantzadi Zientzia Elkartea
· EHNE (Euskal Herriko Nekazarien Elkartasuna)

· ENBA (Euskal Nekazarien Batasuna)

· Goieki

· Tolomendi

Txostenak bidaltzeko emandako epea amaitu ondoren, kontsultatutako herri-administrazio eta erakundeen aldetik, Eusko Jaurlaritzako Biodibertsitaterako eta Ingurumen Partaidetzarako Zuzendaritzaren, Ingurumenaren Kalitatearen Zuzendaritzaren eta Kultura Ondareko Zuzendaritzaren, Kantauriko Konfederazio Hidrografikoaren, Uraren Euskal Agentziaren (URA) eta IHOBEren erantzunak jaso ziren.
Eusko Jaurlaritzako Kultura Ondareko Zuzendaritzak dioenez, planaren erasan-eremutik hurbil, badira Done Jakue Bideko monumentu-multzoaren barruan sartuak dauden hainbat osagai, eta multzo hori ondare historiko-arkitektonikoari dagokion higiezin bezala sailkatua dago.
Biodibertsitaterako eta Ingurumen Partaidetzarako Zuzendaritzak adierazten du 42. Sektorearen zabalkuntzak ez diola erasaten biodibertsitatearen ikuspegitik nabarmenak diren osagaiei, Sektorearen Ipar-Ekialdean kokatua dagoen harizti azidofiloa izan ezik.
IHOBEk, bere aldetik, dio esku-hartzea egingo den lursail horretan ez dagoela Lurzorua kutsa dezaketen jarduerak edo instalazioak jasaten dituzten edo jasan dituzten lurzoruen inbentarioari buruzko irailaren 30eko 165/2008 Dekretuan sartutako lursailik.
Kantauriko Konfederazio Hidrografikoak jakinarazi duenez, bi erakundeen arteko lankidetza administratiboaren eraginez Uraren Euskal Agentzia (URA) izango da bi administrazio hidrauliko horien txostenaren berri emango duena.
Uraren Euskal Agentziak dioenez, aurreikuspenen arabera, planteatutako aldaketak ez du inolako eraginik izango Administrazio hidraulikoaren eskumenetan.
Eta azkenik, Eusko Jaurlaritzako Ingurumenaren Kalitatearen Zuzendaritzak adierazten duenez tiro-eremuak ingurumen-inpaktuko ebaluazio indibidualizatuko prozeduraren pean daude, eta horien ebaluazioan kontuan eduki beharreko irizpide orokorrak ezartzen ditu.
Erreferentziako Dokumentu hau luzatu ondoren bestelako erantzunen bat jasoko balitz, erantzun hori Olaberriko Udalera bidaliko litzateke ahalik eta epe laburrenean, plangintza-aldaketa idazterakoan eta ingurumen-inpaktuko ebaluazio bateratuaren (IIEB) azterketa egiterakoan kontuan hartua izan dadin.
4.- INGURUMEN-IRIZPIDE ESTRATEGIKOAK
Aldaketan kontuan hartuko diren ingurumeneko irizpideek bateragarriak izan beharko dute 2002-2020 Garapen Iraunkorreko Ingurumeneko Euskal Estrategiaren baitan ezarritako irizpideekin, eta baita 2007-2010erako Euskal Autonomia Erkidegoko Ingurumeneko Programa markoan, Euskadiko Ingurumena Babesteko otsailaren 27ko 3/1998 Lege orokorrean, Lurzoruaren Legearen testu bategina onartzen duen ekainaren 20ko 2/2008 Legegintzako Errege Dekretuan eta Lurzoruari eta Hirigintzari buruzko ekainaren 30eko 2/2006 Legean ezarritako irizpideekin ere. Aldi berean, Olaberriko Tokiko Agenda 21en Ekintza Planean planteatu ahal izango ziren ildo estrategikoak betetzen ere lagundu beharko dute irizpide horiek. Kasu honetan, ondorengo puntuetara zehaztuko dira aipatu irizpideak:

· Inguruneak erabilera publikoko zona gisa duen ingurumen-kalitatea mantentzera.
· Sektorean garatzen diren kirol-jardueren ingurumeneko inpaktua mugatzera, bai naturako baliabideei (lurzoruaren nahiz uraren kalitatea, esaterako), eta baita inguruko biztanleei eta hurbileko bideak erabiltzen dituztenei ekar diezazkieketen molestiak murriztuz.
· Aurrez artifizializatutako lurzoruen erabilera lehenestea, nekazaritzako lursailak eta lursail naturalak babestuz.
· Naturako eta kulturako osagai nabarmenak babestera.
· Paisaiaren kalitatea babestera.
5.- ALDAKETAREN APLIKAZIO-EREMUAN AURKITZEN DIREN BALIABIDE ETA EREMU INGURUMENAREN IKUSPEGITIK INTERESGARRIAK, ETA HORIEK BABESTEKO HELBURUAK
Ingurumeneko Zuzendaritza Nagusi honetan dagoen informazio bibliografiko eta kartografikoa kontsultatu eta aztertu ondoren, Aldaketak ukitu ditzakeen eta ingurumenaren ikuspegitik interesgarriak izan daitezkeen hurrengo baliabideak identifikatu dira:

· Harizti azidofiloa, Sektorearen Ipar-Ekialdean. Biodibertsitaterako eta Ingurumen Partaidetzarako Zuzendaritzaren txostenak ezartzen duen bezala, Sektoreko hirigintzako arau partikularretan neurri bereziak hartu beharko dira baso-masa hori babesteko.

· Interes komunitarioko 6530 habitatak, altuera baxuko sega-belardi pobreak. Eremuaren barne-antolamendua habitat horren azalerarik ahalik eta txikiena erasaten saiatzen da.
· Lurzoruaren kalitatea. Kontuan hartuz jarduera horretan lurzorura osagai kutsatzaileak (berunak, platerak, etab.) botatzen direla, Aldaketaren helburu nagusietako bat plangintza egokitu eta moldatzea da, lurzoruaren baliabide natural propioen babesa bermatuko duten neurriak hartzeko asmotan, eta hori Aldaketa formulatu osteko lehendabiziko faseetatik hasita gainera.
· Landa-giro batean ingurumeneko zarata-iturri garrantzitsu baten ezarpena erregulatuz, kalitate akustikoak Aldaketan oso kontuan hartu beharreko ingurumeneko osagaietako bat izan beharko du.
· Done Jakue Bideko monumentu-multzoa. Osagai horri dagokionez, Kultura, Gazteria eta Kiroletako Sailburuordeak 2010eko uztailaren 29an emandako Ebazpenean ezarritako babes-erregimenaren aplikazioa bermatu beharko da.
· Basozabal erreka, horren iturburua tiro-eremuaren “segurtasun-zonaren” barruan kokatua baitago. Erreka horretako uren kalitatea erasana ez gertatzeko beharrezkoak diren babes-neurriak hartuko dira.
Edozein kasutan, IIEB azterketaren barruan erasandako eremuaren ingurumeneko inbentario osoa egin beharko da, atal honetan azaldutako ingurumeneko osagai baliozkoen zerrenda osatzeko.

6.- INGURUMEN-INPAKTUAREN EBALUAZIO BATERATUKO AZTERKETAREN EDUKIA ETA ESPARRUA
IIEB azterketaren edukia ingurumen-inpaktuaren ebaluazio bateratua egiteko prozedura erregulatzen duen uztailaren 22ko 183/2003 Dekretuaren eranskinean ezartzen da. Era berean, IIEB azterketa horrek zenbait plan eta programak ingurumenean dituzten eraginak ebaluatzeko apirilaren 28ko 9/2006 Legeak bere I. eranskinean ingurumeneko jasangarritasun-txostenentzat ezartzen duen informazioa ere eduki beharko du bere baitan.
Beraz, 42. Sektoreari dagokion Olaberriko Arau Subsidiarioen Aldaketa puntualeko IIEB azterketak aipatu arau horiek guztiek eskatutako edukiak eskaini beharko ditu, hurrengo eskema garatuz:
6.1.– Planaren helburu estrategikoen eta helburu horiek lortzeko kontuan hartu beharreko aukera eta alternatiben deskripzioa
Puntu honetan, Arau Subsidiarioen Aldaketa formulatzerakoan planteatutako irizpide eta helburu zehatzak azaldu beharko dira, orokorrak bezala baita soilik eta hertsiki ingurumenari dagozkionak ere, erreferentziako dokumentu honen 4. eta 5. ataletan jasangarritasunaren eta ingurumena babestu eta hobetzearen inguruan aipatutako irizpide eta helburu orokorretara nola egokitzen diren aztertuz betiere.
Alternatiben deskripzioari, eta aukera horietako bakoitzean egin beharreko azterketei nahiz jarduketa horien eraginak izan ditzaketen identifikazioari dagokienez, IIEB azterketa edo jasangarritasuneko txostena une honetan aurreko paragrafoan aipatutako helburuak lortzeko Plan orokorraren aldaketa landu izan den bitartean aztertu diren aukera edo alternatiba desberdinak modu laburtu eta sintetikoan azaltzera mugatuko da, besterik gabe, txosten honetako 6.4. atalean zehaztutakoaren arabera jarraian landu eta osatu beharko den azterketa zehatzago eta xeheagoaren aurrelan moduan.
6.2.- Beste plan edo egitasmo batzuekin eduki ditzakeen elkarrekintzen azterketa
Aldaketan planteatutako irtenbideak ingurumenaren ikuspegitik aldi berean eta esparru berean aplikatzekoak diren beste plan edo egitasmo batzuekiko duen bateragarritasuna justifikatu beharko da. Ingurumeneko inpaktuaren ebaluazio bateratuaren pean dauden eta hierarkikoki goragoko maila duten bestelako planak identifikatuko dira, eta hala behar izanez gero Aldaketak ebaluazio horietan ezarritako irizpide eta gidalerroekiko duen bateragarritasuna ere aztertuko da.
Beste batzuen artean, hurrengo plan eta programekiko eta, behar izanez gero, baita ingurumeneko inpaktuaren ebaluazio bateratuarekiko duen bateragarritasuna aztertuko da:

· EAEko Lurralde Antolamenduko Gidalerroak.

· Goierriko Lurralde Plan partziala.
· EAEko ibai eta erreka-bazterren antolamenduko lurralde-plan sektoriala.

· EAEko nekazaritza-basoetako eta ingurune naturaleko lurralde-plan sektoriala.
· 2002-2020 garapen jasangarriko ingurumeneko euskal estrategia.

· Olaberriko Tokiko Agenda 21: Ekintza Planean definitutako helburuen betetze-maila eta planean barne hartutako ekintzen exekuzioan izan duen ekarpena aztertuko da.

6.3.- Planak ukitutako eremuaren azterketa, diagnostikoa eta ingurumeneko balorazioa
Sektoreak bere osotasunean dituen ingurumen-mailako ezaugarriak deskribatuko dira, eta baita bertan sartuko diren lursailenak ere, inguruneko osagai desberdinen kontserbazio-egoeraren berri ere emanez, ingurumen-inpaktuaren ebaluazio bateratua egiteko prozedura erregulatzen duen uztailaren 22ko 183/2003 Dekretuaren eranskineko 3. atalean ezarritako edukiak garatuz. Aurreko guztiaz gain, Aldaketaren alderdiren batek uki dezakeen lurralde-eremu osora zabaldu beharko da ingurumen-azterketa (adibidez, tiro-eremuan gertatzen diren isurpenek erasan ditzaketen zona guztien egoera akustikoa deskribatuko da).

Azkenik, 183/2003 Dekretuaren eranskineko 9. atalean begietsitako dokumentazio grafiko guztia ere eskainiko du azterketak, eta ekainaren 3ko 105/2008 Dekretuaren 31. artikuluan ezarritakoa bete beharko du, ekainaren 30eko Lurzoruari eta Hirigintzari buruzko 2/2006 Legearen garapenaren arabera, jasangarritasuneko txostenarentzat premiazko neurriak hartzeko, alegia:
· Antolatu nahi den eremuak dituen berezko arriskuen mapa bat eskainiko du.
· Lurzoru horiek planean hartutako aurreikuspenei dagokienez izan dezaketen onarpen-gaitasunari buruzko azterketa bat ere egingo da, hurrengo txostenak kontuan hartuz:
· Poligonoaren zabalkuntzak ekarriko dituen eskari berriak asetzeko beharrezkoak diren ur-baliabideen inguruan eta jabari publiko hidraulikoa babestearen inguruan administrazio hidraulikoak egingo duen txostena. 

· Errepideen gaian eta lehendik dauden gainerako azpiegituretan eskumena duten administrazioek planean barne hartutako aurreikuspenek ekar ditzaketen eragin eta erasanen inguruan egindako txostena. Hirigintzako jarduketak zerbitzua emateko gaitasunean izango duen eragina edo inpaktua aztertuko da txosten horretan.

6.4.- Ikuspegi teknikotik arrazoizkoak diren alternatiben ingurumeneko azterketa. Hartutako soluzioaren justifikazioa
Azterketak alternatiba desberdinen analisia egin beharko du, eta bertan aukera bat baino gehiago jorratuko dira aldaketak planteatzen duen helburuari erantzun ahalik eta hoberena emateko, eta aukera horien artean dago “0 aukera” edo egungo plangintza mantentzea.
Jarraian, barne-antolamenduko aukera posibleak aztertuko dira, ingurumenean izan dezaketen eraginari begira.
Kokapen eta antolamenduko aukera desberdinei dagokienez, konparaziozko azterketa bat egin beharko da aurreko atalean deskribatutako eta modurik esanguratsu eta berezienean erasaten diren inguruneko osagaietan eragiten diren inpaktu nagusien inguruan.

Zentzu honetan, eta lurzorua babesteko asmotan hariztiari eusteko lanekin bateraezinak izan daitezkeen neurriak hartzea beharrezkoa izan daitekeela kontuan hartuz, tiro-eremua eta, beraz, baita Sektore osoa ere mugatzeko aukera posibleak aztertuko dira.
Azkenik, onartutako behin betiko soluzio edo irtenbidea justifikatuko da, txosten honetako 4. eta 5. ataletan ezarritako jasangarritasuneko eta ingurumena babesteko irizpide eta helburu orokorrekiko duten koherentzia baloratuz.

6.5.- Planteatutako jarduketa desberdinek izan dezaketen inpaktuaren identifikazioa eta balorazioa
Arau Subsidiarioen Aldaketak planteatutako jarduketek inguruneko osagai desberdinen gain izandako ingurumen-inpaktuak identifikatu eta baloratuko dira. Kontuan hartu beharra dago, hala ere, azterketa hori ez dela futbol-zelaiaren eraikuntzak, irispideak eraikitzeak edo beste antzeko lan batzuek antolatutako eremuan eragingo dituzten eraldaketa fisikoen zuzeneko inpaktuak baloratzera mugatu behar, lehendik zeuden eta etorkizunari begira aurreikusten diren ekipamenduen funtzionamenduak eragindako inpaktuak ere baloratu beharko baitira.

Zentzu honetan, eta Aldaketak bere baimen-markoa ezartzen duen jardueraren ezaugarriak kontuan hartuz, aipatu jarduera horrek zuzeneko eragina izan dezakeen ingurumeneko alderdiak baloratu beharko dira, esate baterako lurzoruaren eta uren kalitatea perdigoiak erortzen direneko zonan (Armei buruzko urtarrilaren 29ko 137/1993 Errege Dekretuan definitzen den segurtasun-zona, alegia tiratzailearen alde bietara 45 graduko eta 200 metroko erradioa duen sektore zirkular baten barruan dagoen zona) edo baita kalitate akustikoa ere, Barruti Auzoaren inguru osoan.
Inpaktuen aurresangarritasun eta identifikazioari dagokionez, ingurumeneko inpaktuak 183/2003 Dekretuaren Eranskineko 5.2.2 atalean zehaztutakoaren arabera egituratu ahal izango dira.
Identifikatutako inpaktuetako bakoitzean bere magnitudearen eta intentsitatearen ezaugarria eta balorazioa eman beharko da, ingurumeneko inpaktua neurtzeko irailaren 30eko 1131/1988 Errege Dekretuaren I. Eranskinean adierazitako terminologiaren arabera. Horretarako, aldez aurretik definituko dira erasana behar bezala deskribatuko duten inpaktuaren adierazleak (adierazgarriak, nabarmenak, eskluditzaileak, kuantifikagarriak eta erraz identifikatzeko modukoak izango dira adierazle horiek) eta baita inpaktuari dagokionez gutxieneko muga onargarriak ezarriko dituzten ingurumeneko kalitatearen helburuak ere, erreferentzia gisa indarrean dagoen legeria hartuz betiere, eta baita erakunde eskudunen gidalerroak ere, kasu bakoitzean.
Detektatutako inpaktuen esangura erabakitzeko, zenbait plan eta programak ingurumenean dituzten eraginak ebaluatzeko legeriari buruzko apirilaren 28ko 9/2006 Legearen II. eranskinean, eta baita proiektuen ingurumeneko inpaktua ebaluatzeko Legearen testu bategina onartzen duen urtarrilaren 11ko 1/2008 Legegintzako Errege Dekretuaren III. eranskinean ezarritakoa jarraituko da.

6.6.- Neurri babesleak, zuzentzaileak eta konpentsaziokoak proposatzea
Aurreikusitako jarduketa eta erregulazio desberdinetatik sor daitezkeen ingurumeneko inpaktuak murrizteko edo konpentsatzeko beharrezkoak diren neurri babesle, zuzentzaile eta konpentsaziokoak hartu beharko dira, 183/2003 Dekretuaren eranskineko 6. atalak ezarritakoaren arabera.
Neurri babesle eta zuzentzaileen artean, ondorengoak hartuko dira:

· Futbol-zelaia, irispideak edo eraikuntzak, etab. eraikitzeak sor dezakeen ingurumeneko inpaktua murriztera bideratuak. Alderdi honi dagokionez, 42. Sektoreko Hirigintzako Arau Bereziek obra-proiektuetan eta hirigintzako egitasmoetan nahitaez sartu beharreko gutxieneko irizpide eta neurriak ezarriko dituzte.

· Tiro-eremuaren funtzionamenduaren ingurumeneko inpaktua murrizteko neurriak. Kanpo horren diseinua eta ezaugarrien deskripzio xehatua instalazioaren ingurumeneko izapidetze-prozesuaren barruan egingo da eta, bereziki, ingurumeneko inpaktuaren ebaluazio indibidualizatuko prozeduraren bitartez, baina horren gutxieneko irizpideak plangintzan jaso beharko dira. Edozein kasutan, tiro-instalazioak modu egokian funtzionatzeko beharrezkoak diren baimen guztiak dauzkala bermatu beharko du Olaberriko Udalak eta baimena emateko prozeduran ezarritako neurri babesle eta zuzentzaile guztiak bete direla (ingurumeneko inpaktuaren ebaluazio indibidualizatua).

Bai ekipamenduen eta azpiegituren obra-fasean, eta baita jarduerak ustiatzeko fasean ere aplikatu beharreko neuri babesle eta zuzentzaileak espezifikoki diseinatuko dira, beste helburu batzuen artean gutxienez ondorengoak lortzeko:

· Sektorearen Iparraldean kokatua dagoen harizti azidofiloa babestea.
· Berunek edo beste osagai batzuek lurzorua eta urak kutsatzea saihestea.
· Jarduerak eragindako zaratengatiko molestiak murriztea, eta 1367/2007 Errege Dekretuan eta hori garatzeko dekretuetan ezarritako kalitate akustikoko helburuak eta inmisioko mugak betetzen direla ziurtatzea.
· Segurtasuna eta kalitatea bermatzea (berunen erorketa, etab.) herritarrentzako bidexketan eta, bereziki, Sektorearekin mugakide den Done Jakue Bideko monumentu-multzoaren bide-zatian.

· Artifizializatutako edo hondatutako lurzoru naturalaren edo nekazaritzako lurzoruaren azalera ezinbestekoa den gutxienekora murriztea.
· Kultura ondarearen babesa.

· Jarduketek hondatutako edo erasandako eremuak, paisaiaren aldetik bere onera ekartzea.
6.7.- Planaren eraginak gainbegiratzeko programa
Arau Subsidiarioen Aldaketan proposatutako jarduketei dagokienez, ingurumeneko kalitateari eusten zaiola bermatzea izango da gainbegiratzeko programaren helburua, eta baita Ingurumeneko Inpaktuaren Ebaluazio Bateratuko Azterketan proposatuko diren neurri zuzentzaile eta konpentsaziokoak betetzen direla ziurtatzea ere.

Horretarako, jarraipena egin behar zaion ingurumeneko sistema, alderdi edo aldagaiak, ezarriko diren jarraipeneko adierazleak eta erabiliko den metodologia (datuak hartzeko estrategiak, mugako mailak edo erreferentziakoak, aldizkakotasuna, langileak, aurrekontua, aldizkako txostenen osaera, etab.) zehaztuko dira, identifikatutako inpaktu esanguratsuetako bakoitzaren segimendua egin ahal izateko, batetik, eta proposatutako neurri babesle, zuzentzaile eta konpentsaziokoak betetzen direla, eta neurri horiek eraginkorrak direla ziurtatzeko, bestetik.
Edonola izanik ere, jarraipeneko adierazleak betetzeko irizpideak, atalaseak eta helburuak definituko dira, eta baita datuak hartzeko eta horiek kalkulatzeko programa bat ere.

Azkenik, aurreko puntuetan definitutako irizpidea aplikatuz, gainbegiratzeko programa ez da eragiketen aurreko fasera eta obren fasera soilik mugatu behar; funtzionamendu-fasera ere zabaldu beharko litzateke eta bere baitan hartuko ditu, kasu guztietan, lurzoruaren eta uraren kalitatearen aldizkako jarraipena, eta baita isurpen akustikoena ere, tiro-eremuak erasandako zonetan.
6.8.- Alternatiben eta neurrien bideragarritasun ekonomikoari buruzko txostena
Zenbait plan eta programak ingurumenean dituzten eraginak ebaluatzeko apirilaren 28ko 9/2006 Legearen I. eranskina betetzeko asmotan, Aldaketaren aplikazioak sor ditzakeen ondorio negatiboak prebenitu, murriztu edo konpontzera bideratutako neurrien eta alternatiben bideragarritasun ekonomikoari buruzko txosten bat ere egingo da.
6.9.- Sintesi-dokumentua
Zenbait plan eta programak ingurumenean dituzten eraginak ebaluatzeko apirilaren 28ko 9/2006 Legearen 8. artikuluan eta I. eranskinean, eta baita ingurumen-inpaktuaren ebaluazio bateratua egiteko prozedura erregulatzen duen uztailaren 22ko 183/2003 Dekretuaren eranskinean ezarritakoaren arabera, ingurumen-inpaktuaren ebaluazio bateratuko azterketak Sintesiko Dokumentu bat izango du. Dokumentu horretan ingurumen-inpaktuaren ebaluazio bateratuko azterketaren barruan aurkitzen den informazioaren laburpen bat emango da, izaeraz ez oso teknikoa, edozein herritarrek ulertzeko modukoa. Bertan, aztertutako aukera edo alternatiba desberdinak azalduko dira, ingurumenaren aldetik elkarren artean konparatuz, planeko zehaztapenen ebaluazio xehearen emaitza eskainiko da, eta azkenik, proposatutako neurri babesle, neurri zuzentzaile eta konpentsazioko neurri nagusiak eta baita garapen-planetan eta ingurumeneko inpaktuaren hurrengo ebaluazioetan sartu beharreko neurriak ere aipatuko dira.
7.- INFORMAZIO ETA KONTSULTAKO MODALITATEAK
Zenbait plan eta programak ingurumenean dituzten eraginak ebaluatzeko apirilaren 28ko 9/2006 Legearen 9 eta 10. artikuluetan ezarritakoa betetzearren, eta informazio eta kontsultako modalitateei dagokienez, Olaberriko Udalak hurrengo jarduketak egingo ditu:
a) Ukitutako administrazio publikoei eta herritar interesatuei kontsulta egingo zaie, plangintzako Arau Subsidiarioen Aldaketako lehenengo dokumentuaren bidez eta Ingurumeneko Inpaktuaren Ebaluazio Bateratuko azterketaren bidez, eta 45 egun izango dituzte gutxienez dokumentu horiek aztertu eta oharrak egiteko.

b) Aldaketako lehenengo dokumentua eta ingurumeneko inpaktuaren ebaluazio bateratuko azterketa bi hilabetez gutxienez egongo dira jendaurrean jarrita, eta horren berri Gipuzkoako Aldizkari Ofizialean eta Gipuzkoan hedapen edo salmentarik handiena duen (edo duten) egunkarian (edo egunkarietan) emango da. 

Aurrekoaren ondorioetarako, ukitutako administrazio publikotzat eta herritar interesatutzat joko dira, gutxienez, Ingurumeneko Zuzendaritza Nagusi honek Erreferentziako Dokumentu hau idazteko kontsultatu dituen administrazioak eta erakundeak (ikusi dokumentu honetako 3. atala), eta baita Udaletxeak identifika ditzakeen izaera lokaleko beste erakunde batzuk ere (auzotarren elkarteak, hiritarren foroak edo bestelako erakundeak), betiere apirilaren 28ko 9/2006 Legearen 10. artikuluaren baldintzak betetzen badituzte.
8.- INGURUMEN-INPAKTUKO AURRE-TXOSTENAREN ESKAERA
Ingurumen-inpaktuaren ebaluazio bateratua egiteko prozedura erregulatzen duen uztailaren 22ko 183/2003 Dekretuaren 17. artikuluan ezarritakoa betetzearren, eta Arau Subsidiarioen Aldaketaren hasierako onarpenaren aurretik, Ingurumen Inpaktuko Aurre Txosten bat egitea eskatuko dio Olaberriko Udalak Ingurumeneko Zuzendaritza Nagusi honi, eta eskaera horrekin batera Aldaketaren aurrerapena edo lehenengo dokumentua eta ingurumen-inpaktuaren ebaluazio bateratuaren azterketa bat ekarriko ditu, erreferentziako dokumentu honen 6. atalean zehaztutako edukiarekin.

Donostia, 2011ko irailaren … a 
DEPARTAMENTUKO FORU DIPUTATUAK,
Sin.: JUAN CARLOS ALDUNTZIN JUANENA

